
KUCHLI RUHIY HAYAJONLANISH HOLATIDA 
QASDDAN ODAM OʻLDIRGAN SHAXSGA JAZO 

TAYINLASHDA JABRLANUVCHI XULQ-ATVORINING 
EʼTIBORGA OLINISHI

Niyozova Salomat Saparovna, 
Toshkent davlat yuridik universiteti

Jinoyat huquqi, kriminologiya va korrupsiyaga
qarshi kurashish kafedrasi professori, 

yuridik fanlar doktori 
ORCID: 0000-0003-3970-2985

e-mail: salomat.niyozova@mail.ru

Annotatsiya. Mazkur maqolada kuchli ruhiy hayajonlanish holatida qasddan odam oʻldirgan 
shaxsga  jazo tayinlashda jabrlanuvchi xulq-atvorining eʼtiborga olinishiga doir masalalar bayon 
etilgan. Shuningdek, maqolada aybdorning kuchli ruhiy hayajonlanishiga asosiy sabab jabrlanuvchining 
gʻayriqonuniy harakati ekanligi, shuning uchun qonunda toʻsatdan paydo boʻladigan ruhiy hayajonlanish 
jazoni yengillashtiruvchi holat sifatida belgilanishi tahlil etilgan. Kuchli ruhiy hayajonlanish holatida 
sodir etiladigan qasddan odam oʻldirish jinoyatining obyektiv tomoni tahlil etilib, unda qasddan odam 
oʻldirish jabrlanuvchining zoʻrlik ishlatishiga javoban kelib chiqqanligi; jabrlanuvchi tomonidan ogʻir 
haqoratlash (inson qadr-qimmatini toptash, uni jinoyat yoki axloqqa qarshi harakat qilganlikda 
ayblash, dini va millatini haqoratlash); jabrlanuvchining qonunga xilof boshqa harakat-harakatsizligiga 
(oʻz burchini bajarishdan boʻyin tovlash kabilar) eʼtibor qaratish lozimligi taʼkidlab oʻtilgan. Bundan 
tashqari, jinoyat sodir etilganda jabrlanuvchining salbiy harakatlari jinoyatni kvali�ikatsiya qilishda 
ayblanuvchining foydasiga yengilliklar berishi haqida ham soʻz yuritiladi. Unda jabrlanuvchining shaxsi, 
turmush sharoiti va jinoyat olamida tutgan oʻrnini aniqlash jinoyat obyektining mohiyati va aniqligini 
koʻrsatishda ham muhim omillardan biri hisoblanib, jazo tayinlashda bular ham eʼtiborga olinishi 
kerakligi taʼkidlanadi.

Kalit soʻzlari: affekt, jazo, jabrlanuvchi, javobgarlik, jinoyat, jinoyat sodir etgan shaxs, jazo tayinlash, 
xulq-atvor, eʼtiborga olish, yengillashtiruvchi holat

УЧЁТ ПОВЕДЕНИЯ ПОТЕРПЕВШЕГО ПРИ НАЗНАЧЕНИИ НАКАЗАНИЯ ЛИЦУ 
ЗА СОВЕРШЁННОЕ В СОСТОЯНИИ СИЛЬНОГО ДУШЕВНОГО ВОЛНЕНИЯ 

УМЫШЛЕННОЕ УБИЙСТВО

Ниёзова Саломат Сапаровна,
доктор юридических наук, профессор кафедры 

«Уголовное право, криминология и борьба с коррупцией» 

Аннотация. В данной статье рассмотрены вопросы, связанные с учётом поведения 
потерпевшего при назначении наказания лицу, умышленно лишившему жизни человека в 
состоянии сильного душевного волнения. Особое внимание уделено тому, что основной причиной 
возникновения у виновного состояния сильного душевного волнения зачастую выступают 
противоправные действия потерпевшего, в связи с чем в законодательстве внезапно 
возникшее душевное волнение рассматривается как обстоятельство, смягчающее наказание. 
Анализируется объективная сторона преступления, заключающегося в умышленном лишении 
жизни в состоянии сильного душевного волнения, где убийство совершается в ответ на насилие 
со стороны потерпевшего; на тяжкое оскорбление (унижение человеческого достоинства, 
обвинение в совершении преступления или аморального поступка, оскорбление религии 
или национальной принадлежности); на иные противоправные действия или бездействие 
потерпевшего (уклонение от выполнения обязанностей и др.). Кроме того, подчёркивается, 
что негативные действия потерпевшего при совершении преступления могут повлечь 
квалификацию содеянного с предоставлением смягчающих условий в пользу обвиняемого. 
Отдельно акцентируется внимание на том, что при определении сущности и характера 
объекта преступления важным является учёт личности потерпевшего, его образа жизни и 
положения в криминальной среде, что также должно приниматься во внимание при назначении 
наказания.

Ключевые слова: аффект, наказание, потерпевший, ответственность, преступление, 
совершившее преступление лицо, назначение наказания, поведение, учёт, смягчающее 
о б с то яте л ьс тв о

CONSIDERATION OF THE VICTIM’S BEHAVIOR WHEN SENTENCING A PERSON WHO 
COMMITS INTENTIONAL HOMICIDE IN A STATE OF INTENSE EMOTIONAL 

EXCITEMENT

Niyozova Salomat Saparovna, 
Professor of the Department of Criminal Law, 

Criminology and Anti-Corruption, 
Tashkent State University of Law,

Doctor of Science in Law

Abstract. This article examines issues related to the consideration of the victim’s behavior when 
sentencing a person who has intentionally k illed a person in a state of strong em otional distress . 
Special attention is  paid to the fact that the m ain reason for the occurrence of a state of strong 
emotional distress  in the guilty party is  often the unlawful actions of the victim, in connection with 
which, in the legis lation, sudden em otional distress  is  considered as  a circum stance m itigating 
punishm ent. The objective s ide of the crim e of intentional hom icide in a state of strong em otional 
distress is analyzed, where murder is committed in response to violence by the victim; grievous insult 
(defamation of human dignity, accusation of committing a crime or immoral act, insulting religion 
or national affiliation); other unlawful actions or inaction of the victim  (evading duties , etc.). 
In addition, it is  em phasized that the negative actions of the victim  in the com m ission of a crim e 
can lead to the qualification of the act with the provis ion of m itigating conditions in favor of the 
accused. Special attention is  paid to the fact that when determ ining the essence and nature of the 
object of a crime, it is  important to take into account the personality of the victim, their lifestyle, and 
their position in the criminal environment, which should also be taken into account when imposing 
punishment.

Keywords: affect, punishment, victim, liability, crime, perpetrator, sentencing, behavior, consideration, 
mitigating circumstances

Kirish
Respublikamizda jinoiy javobgarlikni 

liberallashtirish, qilmishga munosib adolatli 
jazo tayinlash, jinoyat qonunchiligini xalqaro 
standartlarga muvo�iqlashtirishga qaratilgan 
tizimli ishlar amalga oshirilmoqda. Jumladan, 
fuqarolarning huquq va erkinliklari, jamiyat va 
davlat manfaatlarini samarali himoya qilishga 
toʻsqinlik qiladigan huquqiy boʻshliqlar va 
qarama-qarshiliklarni bartaraf etish hamda 
Jinoyat kodeksida qoʻllanadigan atama va tu-
shunchalar mazmuniga aniq taʼrif berish hamda 
yagona shaklda qoʻllash orqali takomillashtirish 
boʻyicha qator chora-tadbirlar amalga oshirildi. 
Shu nuqtayi nazardan, “Jinoyat, jinoyat-protses-
sual va jinoyat ijroiya qonunchiligini takomil-
lashtirish siyosatini izchil davom ettirish, jinoiy 
jazolar va ularni ijro etish tizimiga insonparvar-
lik tamoyilini keng joriy etish” qonun ustuvor-
ligi va konstitutsiyaviy qonuniylikni taʼminlash 
hamda inson qadri ushbu jarayonning bosh 
mezoni sifatida belgilanib, ushbu sohani tadqiq 
etish muhim ahamiyat kasb etmoqda.

Oʻzbekiston Respublikasi Prezidentining 
2022-yil 28-yanvardagi “2022–2026-yillarga 
moʻljallangan Yangi Oʻzbekistonning taraqqi-
yot strategiyasi toʻgʻrisida”gi PF-60-son Far-
monidan kelib chiqib, “Yangi Oʻzbekistonning 
2022–2026-yillarga moʻljallangan taraqqiyot 
strategiyasining 16-maqsadi jamoat xavfsiz-
ligini taʼminlash, huquqbuzarliklarning sodir 
etilishiga sabab boʻlgan shart-sharoitlarni 
oʻz vaqtida aniqlash va bartaraf etishning 
samarali tizimini yaratishdan iborat boʻlib, bu 
ham oʻz navbatida kuchli ruhiy hayajonlanish 
orqasidan qasddan odam oʻldirganlik uchun 
javobgarlik masalasining nazariy-huquqiy va 
amaliy jihatlarini oʻrganishni taqozo etadi. 

Darhaqiqat, insonning yashash huquqi 
nafaqat xalqaro hujjatlar bilan, balki milliy 
qonunlarimiz bilan ham kafolatlanadi. Xusu-
san, Oʻzbekiston Respublikasi Konstitutsiyasi 
25-moddasiga koʻra, yashash huquqi har bir 
insonning ajralmas huquqidir va u qonun 
bilan muhofaza qilinadi. Inson hayotiga 
suiqasd qilish eng ogʻir jinoyatdir. Bundan 

koʻrinib turibdiki, Oʻzbekiston Respublikasi 
Konstitutsiyasida inson omili, uning shax-
siy huquq va erkinliklari belgilangan. Ana 
shunday shaxsiy huquqlardan biri insonning 
yashash huquqidir. Insonning hayoti va 
sogʻligʻi shaxsning bebaho boyligi hisoblanadi 
va uni yashash huquqidan mahrum etish 
shaxs uchun fojia hisoblanadi. Inson hayot 
neʼmatlaridan bahramand boʻlib yashashga 
intiladi, hayotdan mahrum qilingan shaxs-
ning, insonning oʻrnini esa hech narsa bilan 
toʻldirib boʻlmaydi.

Shaxsning yashash huquqi birinchi nav-
batda hal qilinadigan muammodir. Jinoyatchi 
esa shaxsni mana shu asosiy huquqidan mah-
rum etadi. Shu yoʻl bilan odam oʻldirish qasd-
dan qonunga xilof ravishda boshqa kishini 
hayotdan mahrum qilishdir. Ammo yaqin oʻn 
yilliklar ichida jinoyatchilik tuzilishida sifat 
oʻzgarishlari kuzatilmoqdaki, bu, oʻz navba-
tida, kuchli ruhiy hayajonlanish orqasidan  
qasddan odam oʻldirish holatlari bilan ham 
bogʻliqdir.

Material va metodlar
Tadqiqotda kuchli ruhiy hayajonlanish 

holatida qasddan odam oʻldirgan shaxsga 
jazo tayinlashda jabrlanuvchi xulq-atvorining 
eʼtiborga olinishi masalasi boʻyicha qonun-
chilik normalari va huquqshunos olimlarning 
ilmiy-nazariy qarashlaridan foydalanildi 
hamda qiyosiy-huquqiy usul, tahlil, sintez, 
kuzatish, umumlashtirish, induksiya va 
deduksiya metodlari qoʻllandi. Shuningdek, 
tadqiqot davomida rasmiy elektron manbalar 
hamda olimlarning ilmiy maqola va ishlari-
dan foydalanildi. Bundan tashqari, maqolada 
kuchli ruhiy hayajonlanish holatida qasddan 
odam oʻldirgan shaxsga  jazo tayinlashda 
jabrlanuvchi xulq-atvorining eʼtiborga oli-
nishi masalasi boʻyicha  huquqni muhofaza 
qiluvchi organ xodimlari va aholi oʻrtasida 
oʻtkazilgan ijtimoiy soʻrovlar va sud hukmlari 
natijasi ham tahlil etildi. 

Tadqiqot natijalari
Bugun sudda jazo tayinlash jarayonida 

jabrlanuvchi xulq-atvorini eʼtiborga olish 

ham muhim ahamiyatga ega. Chunki kuchli 
ruhiy hayajonlanish holatida qasddan odam 
oʻldirgan shaxsning harakatlarida koʻp ho-
latlarda jabrlanuvchi xulq-atvori muhim rol 
oʻynaydi.  Kuchli ruhiy hayajonlanish (affekt) 
holatida qasddan odam oʻldirish holatlari 
jabrlanuvchining zoʻrlik ishlatishi orqali 
kelib chiqqanligi; jabrlanuvchi tomonidan 
ogʻir haqoratlash; jabrlanuvchining qonunga 
xilof boshqa harakati yoki harakatsizligi 
hamda yaqinlarining huquqlari va qonuniy 
manfaatlari qoʻpol tarzda buzilishi kabilardan 
kelib chiqadi. Ammo sud amaliyotida jabrla-
nuvchining bunday harakatlari har doim ham 
eʼtiborga olinavermay, jazo tayinlanishida in-
sonparvarlik tamoyili buzilishiga olib keladi.

Kuchli ruhiy hayajonlanish holatida qasd-
dan odam oʻldirgan shaxsning harakatlari 
jazo tayinlashda eʼtiborga olinishi masalasi 
bunday jinoyatlarning oldini olish uchun 
oʻziga xos yechimini kutayotgan muammoga 
aylanib bormoqdaki, mazkur maqola ham 
ana shu muammoning ilmiy-nazariy jihat-
dan oldini olishga va amaliy jihatdan jazo 
tayinlash masalalarini hal etishga qaratilgan. 
Ushbu muammolarni oʻrganishdan maqsad: 

oʻrganilayotgan muammoning asosi 
boʻlgan, kuchli ruhiy hayajonlanish (affekt) 
holatida qasddan odam oʻldirish jinoyati 
tushunchasining mohiyatini ochib berish va 
tahlil qilish;

muammoni hal etishning muhim naza-
riy-amaliy usuli sifatida kuchli ruhiy haya-
jonlanish holatida qasddan odam oʻldirishga 
qarshi kurashishni tashkil etish va uni komp-
leks tarzda oʻrganish, uni takomillashtirishga 
qaratilgan taklif va tavsiyalar ishlab chiqish;

jinoyat huquqiy normalarning kuchli 
ruhiy hayajonlanish holatida qasddan odam 
oʻldirish jinoyati uchun javobgarlik belgilan-
gan turli yuridik normalar tizimidagi oʻrnini 
oʻrganish; 

kuchli ruhiy hayajonlanish holatida qasd-
dan odam oʻldirish uchun nazarda tutilgan 
jinoiy javobgarlikni takomillashtirishning 
nazariy va amaliy masalalarini tahlil qilish 

hamda kuchli ruhiy hayajonlanish holatiga 
taʼsir etuvchi asosiy omillarni aniqlash;

kuchli ruhiy hayajonlanish holatida qasd-
dan odam oʻldirish jinoyatining oldini olishga 
qaratilgan chora-tadbirlar tizimini ishlab 
chiqish;

ushbu jinoyat uchun jazo tayinlash bilan 
bogʻliq muammolarni hal etish va Jinoyat ko-
deksini takomillashtirish boʻyicha amaliy tak-
lif va tavsiyalar ishlab chiqarishdan iboratdir. 

Shuningdek, kuchli ruhiy hayajonlanish 
holatida qasddan odam oʻldirish (JKning 
98-moddasi) ikki yoki undan ortiq shaxsga 
nisbatan sodir etilishi holatlarida  sud jazo 
tayinlashda bir qancha muammolarga duch 
kelishi eʼtiborga olinib, bunday muammoning 
yechimi sifatida ushbu moddaning ikkinchi 
qismini “ikki yoki undan ortiq shaxsni kuchli 
ruhiy hayajonlanish natijasida qasddan 
oʻldirish” degan ogʻirlashtiruvchi norma bilan 
ham toʻldirish  nazarda tutildi.

Bundan tashqari, jabrlanuvchining xulq-
atvori natijasida zaruriy mudofaa chegara-
sidan chetga chiqish holatida qasddan odam 
oʻldirish, qattiq ruhiy hayajonlanish holatida 
sodir etiladigan jinoyatlarga oʻxshash umu-
miy tomonlar mavjudligi eʼtiborga olindi 
va tahlil etildi.  Jumladan, bu oʻxshashliklar, 
qonunga koʻra, odatdagi qasddan qilinadigan 
tajovuzlarga nisbatan ularning har ikkalasiga 
yengilroq jazo berilishi hamda ikkala holatda 
ham yetkaziladigan zarar jabrlanuvchining 
huquqqa zid harakati oqibatida vujudga 
kelishidir. Ikkala holatda ham jinoyat tajovuz 
qaratilgan shaxs tomonidan emas, balki bun-
day tajovuz guvohlari tomonidan ham sodir 
etilishi eʼtiborga olinadi. Shu bilan bir qator-
da, ikkala jinoyatda ham jabrlanuvchi hara-
kati bilan unga yetkaziladigan zarar oʻrtasida 
farq yoʻqligi va kutilmagan holatda vujudga 
kelishi xarakterlanib, sudda jazo tayinlashda 
bular eʼtiborga olinishi kerak.

Yana bir muammo, Oʻzbekiston Res-
publikasi Oliy Sudi Plenumining 2004-yil 
24-sentabrdagi “Qasddan odam oʻldirishga 
oid ishlar boʻyicha sud amaliyoti toʻgʻrisida”gi 

13-sonli qarorida mazkur harakatlar yuzasi-
dan tushuntirishlar berilmagani ham sudda 
jazo tayinlashda turli tushunmovchiliklarga 
sabab boʻlishi mumkin.

Shulardan kelib chiqib muammoning ye-
chimi sifatida mazkur Plenum qarorida kuch-
li ruhiy hayajonlanish holatida qasddan odam 
oʻldirish bilan bogʻliq harakatlar yuzasidan 
tushuntirishlar berilishi lozim. Xususan, 
Oʻzbekiston Respublikasi jinoyat qonunlari-
ning insonparvar ligi va adolatliligi shundaki, 
shaxsga jazo tayinlash vaqtida sodir etiladi-
gan jinoyatning xususiyati va ijtimoiy xav�li-
lik darajasi, qilmishning sababi, yetkazilgan 
zararning xususiyati va miqdori, aybdorning 
shaxsini hamda jazoni ogʻirlashtiruvchi va 
yengillashtiruvchi holatlari hisobga olinadi.

Tadqiqot natijalari tahlili
Maʼlumki, aybdorga jazo tayinlash va vik-

timlikning oldini olishda uning xulq-atvori 
muhim ahamiyatga ega, bu ayniqsa,  kuchli 
ruhiy hayajonlanish holatida qasddan odam 
oʻldirish, tan jarohati yetkazish, nomusga 
tegish, zaruriy mudofaa va oxirgi zaruratda 
oʻz ifodasini topadi. Aybdorning kuchli ruhiy 
hayajonlanishiga asosiy sabab jabrlanuv-
chining gʻayriqonuniy harakatidir. Shuning 
uchun qonunda toʻsatdan paydo boʻladigan 
ruhiy hayajonlanish jazoni yengillashtiruvchi 
holat sifatida belgilangan. Kuchli ruhiy haya-
jonlanish holatini (affektni) baholash uchun 
uning vujudga kelganligini aniqlash lozim. 
Ammo oʻz-oʻzidan kuchli ruhiy hayajonla-
nish javobgarlikni yengillashtiruvchi holat 
sifatida baholanmasligi kerak. “U quyidagi 
shartlar mavjud boʻlgandagina yengillash-
tiruvchi holat sifatida baholanishi mumkin: 
1) kuchli ruhiy hayajonlanish va jinoyat 
sodir etishga qaratilgan qasdning toʻsatdan 
paydo boʻlishi; 2) ularning jabrlanuvchi 
tomonidan zoʻrlik yoki haqorat qilish yoʻli 
bilan vujudga kelishi” [1].

Jinoyat huquqi nazariyasida kuchli ruhiy 
hayajonlanishning oʻzi emas, balki jabrla-
nuvchining huquqqa xilof harakatlari tufayli 
vujudga kelganligi jazoni yengillashtiruvchi 

holat hisoblanib, Oʻzbekiston Respublikasi 
Jinoyat kodeksi 98-moddasining qoʻllanishiga 
muhim asos jabrlanuvchining gʻayriqonuniy 
xatti-harakatiga javoban affektning paydo 
boʻlishidir, degan qarash mavjud. 

Shuningdek, “jabrlanuvchining qonunga 
xilof harakati jinoyat huquqiy mazmunga 
ega boʻlib, sud amaliyotida jabrlanuvchining 
gʻayriqonuniy xatti-harakatlari har doim 
ham affekt holati deb topilavermaydi. Ammo 
bu harakatlarga jinoyat huquqi va sud ama-
liyotida oʻz-oʻzidan yengillashtiruvchi holat 
sifatida qaraladi” [2]. Koʻpincha kuchli ruhiy 
hayajonlanishning vujudga kelishi jabrla-
nuvchining gʻayriqonuniy xatti-harakatiga 
javob sifatida vujudga kelib, obyektiv mezon 
sifatida qaraladi [3]. Kuchli ruhiy hayajon-
lanish holatini (affektni) baholash uchun 
uning kechirimli sabablarga koʻra vujudga 
kelganini aniqlash lozim. Ammo shuni alo-
hida taʼkidlash lozimki, oʻz-oʻzidan kuchli 
ruhiy hayajonlanish javobgarlikni yengillash-
tiruvchi holat sifatida baholanmasligi kerak. 
Oʻzbekiston Respublikasi Jinoyat kodeksi 
98-moddasining qoʻllanishiga muhim asos 
jabrlanuvchining gʻayriqonuniy xatti-hara-
katiga javoban affektning paydo boʻlishidir. 
Koʻpincha kuchli ruhiy hayajonlanishning vu-
judga kelishi jabrlanuvchining gʻayriqonuniy 
xatti-harakatiga javob sifatida vujudga keladi. 

Inson ongida reallik va u haqidagi tu-
shunchalar muvozanatda boʻladi. Agar ular 
oʻrtasida uzilish roʻy bersa, insonda bunga 
oʻzining munosabati sifatida maʼlum bir psi-
xologik jarayon boshlanadi. Bu jarayon mana 
shu munosabatni buzgan kishiga nisbatan 
qaratilgan boʻladi. “Odam oʻldirish obyekti, 
inson hayoti hisoblanadi. Jabrlanuvchining 
oʻldirilishi orqali shaxs nafaqat jabrlanuv-
chiga, balki davlat tomonidan insonlar 
orasida oʻrnatilgan munosabatlarga zarar 
yetkazadi. Insonni hayotdan mahrum qilish 
mumkin emas, bunday holatlar qonun bilan 
qoʻriqlanadi” [4].

Kuchli ruhiy hayajonlanish holatida sodir 
etiladigan qasddan odam oʻldirish jinoyati-

ning obyektiv tomonini tahlil qilishda quyida-
gilarga eʼtibor qaratish lozim:

a) qasddan odam oʻldirishning jabrlanuv-
chining zoʻrlik ishlatishi orqali kelib chiqqan-
ligi; 

b) jabrlanuvchi tomonidan ogʻir haqorat-
lash (inson qadr-qimmatini toptash, uni jino-
yat yoki axloqqa qarshi harakat qilganlikda 
ayblash, dini va millatini haqoratlash);

d) jabrlanuvchining qonunga xilof boshqa 
harakat-harakatsizligi (oʻz burchini bajarish-
dan boʻyin tovlash va hokazolar).

yaqinlarining huquq va qonuniy manfaat-
lari qoʻpol tarzda buzilishi (masalan, tuhmat, 
beboshlik yoki beboshlikka olib borish mol-
mulkni yoʻq qilishi va hokazo) mumkin.

Inson hayotiga qarshi jinoyatning obyek-
tiv tomoni belgilarini aniqlash, ularni kvali-
�ikatsiya qilish jinoyat mazmunini aniqlash-
ning eng muhim belgisi hisoblanadi. Obyektiv 
belgilar va shaxsning harakatlari orqali uning 
maqsadi hamda jinoyatning motiviga baho 
berish mumkin. “Maʼlum bir harakatni sodir 
etish orqali jinoyat subyektining jinoiy iroda-
si paydo boʻladi” [5]. D.A. Kurinov jinoyatning 
obyektiv tomonini jinoiy qilmishning magʻzi 
deb ataydi: “Shuni ham taʼkidlab oʻtish lozim-
ki, jinoyatning ijtimoiy xav�liligi, uning tashqi 
tomonidan yaqqol koʻrinadi” [6]. 

Affekt holatidagi toʻqnashuvning janjal 
yoki urushning “boshlovchi”si rolini jabr-
lanuvchi oʻynaydi. Uning huquqqa qarshi 
xulqini jinoyat sodir qilish uchun vaziyat 
tugʻdiradi, aybdorning shaʼni va qadr-qimma-
ti tajovuzga qarshi harakatga undaydi, oxir-
oqibatda bu jinoyat xav�liligi va aybdor sodir 
etgan qilmishning darajasiga taʼsir etadi. 

Jinoyatning tarkibi, uning jamiyat uchun 
xav�liligida ifodalanadi. Shuning uchun 
bu borada A.A. Pentkovskiyning �ikrlari 
toʻgʻriroqdir: “Agar sodir etilgan qilmish 
jamiyat yoki davlat tuzimi uchun xav�li 
boʻlmasa, shaxsning qilmishida jinoyat 
tarkibi mavjud boʻlmaydi, qilmishning ijti-
moiy xav�liligi jinoyat tarkibining muhim 
belgisidir” [7]. Huquqshunos A.S. Yakubov 

ham xuddi shunday �ikrni bildiradi: “Har 
bir jinoyat oʻzining obyektiv tomoni bilan 
qilmish (harakat yoki harakatsizlik) jinoyat 
tarkibining muhim belgisi hisoblanadi, chun-
ki uning boʻlmasligi jinoyat tarkibini yoʻq deb 
hisoblaydi” [8].

Shunisi qiziqki, qonunda ogʻir haqorat-
lash deganda nima nazarda tutiladi va u 
Oʻzbekiston Respublikasi Jinoyat kodeksi 
140-moddasida nazarda tutilgan haqoratlash 
tushunchasiga mos keladimi degan savolga 
bir xil javob mavjud emas. Rossiyalik huquq-
shunos olimlar, jumladan, V.I. Tkachenko: 
“Bu tushunchalar isbot talab qilmaydi, 
ogʻir haqoratlashga nisbatan moddadagi 
haqoratlash oʻzida jinoyat tarkibi belgilarini 
mujassam qilgan va JKning maʼlum modda-
sida koʻrsatilgan haqoratlashdir” [9], – deb 
taʼkidlaydi. 

N.F. Kuznetsov esa: “Bu moddaga toʻgʻri 
keladigan haqoratlashning hammasi ham 
ogʻir haqorat hisoblanmaydi, yaʼni haqo-
ratlash “affekt” tushunchasi sifatida torroq 
tushunchadir. Ogʻir haqoratlash, yaʼni jinoyat 
sodir qilishda ayblash, ayolning shaʼnini 
haqoratlash va boshqalar ham haqorat qi-
lishga kiradi” [10], – deb taʼkidlaydi. Bizning 
�ikrimizcha, ushbu �ikr unchalik toʻgʻri emas, 
chunki ogʻir haqoratlash haqida soʻz borgan-
da, nafaqat uning obyektiv tomonlariga, balki 
uning shaxsga qanday taʼsir etishi hisobga 
olinishi lozim. Bunday taʼsir darajasi esa 
obyektiv tomondan shaxsning aniq aytgan 
soʻziga bogʻliq boʻladi. Shunga koʻra, birinchi 
xulosa: jinoiy javobgarlikni keltirib chiqara-
digan haqoratlashning hammasi ham affekt 
holatini keltirib chiqarmaydi; ikkinchi xulosa: 
affekt holatini oddiy haqoratlash ham keltirib 
chiqarishi mumkin. 

Oʻzbekiston Respublikasi jinoyat kodeksi 
140-moddasida koʻrsatilgan haqoratlash 
boʻlishi uchun albatta inson qadr-qimmati va 
shaʼnini toptashning axloqqa qarshi shakli 
boʻlishi kerak. Lekin axloqiy shakldagi inson 
shaʼniga aytilgan soʻzi yoki qilingan xatti-
harakatlari ham affekt holatini keltirib chi-

qaradi. Bu borada sud amaliyotiga murojaat 
qilamiz.

2021-yil 25-iyunda Sh. kuchli ruhiy ha-
yajonlanish oqibatida stol ustida turgan issiq 
choyni erining yuziga sepib yuboradi. Va oʻsha 
yerda turgan osh pichoqni olib, uning koʻkrak 
qafasiga bir necha marotaba uradi. Buning 
natijasida uning yuzi 2–3-darajali kuyib, 
2018-yil 11-iyulda kasalxonada vafot etadi. 
Sh. tergov jarayoni va sud zalida quyidagilarni 
koʻrsatadi. U 2018-yil 20-iyundan xotini unga 
xiyonat qilayotganligidan shubhalanib, uning 
orqasidan poylay boshlaydi. Uning shubha-
lari asossiz boʻlgani uchun ular orasida janjal 
chiqqan. Ayol shu paytlari homilador boʻlgan, 
2018-yil 25-iyunda eri uni haqoratlab, ur-
moqchi boʻladi. Ayblanuvchi homiladorligi 
va haqorat natijasida oʻzini yomon his etadi, 
nima qilayotganligini bilmagan. Shunga 
koʻra, Sh.ning qilmishi jabrlanuvchining ogʻir 
haqoratlashi natijasida kelib chiqqan ruhiy 
hayajonlanish natijasida sodir etilgan, shu-
ningdek, u homilador boʻlgan [11]. Sud ushbu 
holatlarni eʼtiborga olib jazo tayinlagan. 

Haqoratning ogʻirlik darajasini aniqlash 
uchun odam oʻldirgan aybdorning shaxsiy xu-
susiyatini hisobga olish kerak. Bu xususiyatga 
aybdorning homiladorligi ham kiradi. 

Boshqa mualli�lar ham shunga oʻxshash 
�ikrlarni bildirgan: ogʻir haqoratlash jabr-
lanuvchida ogʻir kechadigan, uning shaxsiy 
qadr-qimmati, shaʼnini yoki yaqinlarini 
haqoratlash, shuningdek, oʻzining ogʻirligi 
jihatidan ruhiy zoʻrlashga teng haqoratlashni 
kiritadilar [12]. 

M.H. Rustamboyevning �ikriga koʻra, 
“subyektda affekt holati unga nisbatan 
gʻayriqonuniy zoʻrlash yoki ogʻir haqoratlash 
(begona kishini) subyektda haqoratlangan 
kishiga nisbatan jahl tuygʻusini uygʻotadi. 
Koʻpincha bu holat ojiz insonlar: bolalar, 
nogironlar, qariyalarga nisbatan ishlatilsa, 
yaʼni shaxsning koʻz oldida ojiz nogiron 
doʻpposlansa, qariya kishi ustidan mazax 
qilib kulishsa yoki yosh bola zoʻrlansa, ush-
bu harakatlarning guvohi boʻlgan shaxs bu 

shaxslarga begona boʻlsa ham affekt holatiga 
tushadi” [13]. 

Bizning �ikrimizcha, ushbu holatlarda 
bunday munosabatda boʻlish nafaqat ru-
hiy, balki axloqiy jihatdan ham oʻz taʼsirini 
oʻtkazadi. Keltirilgan misollarda ikki kishi 
oʻrtasidagi qarama-qarshilik uchinchi shaxs 
eʼtiborini oʻziga tortadi. Chunki u ham oʻzini 
shu vaziyatning qatnashchisi deb hisoblaydi. 
Bu emonpatiyaning bir koʻrinishidir, yaʼni 
bir inson boshqa bir insonning his-tuygʻulari 
xavotirini his etishi. Bu esa emotsional holat 
sifatida namoyon boʻladi, haqiqatan ham, 
insonga nafaqat oʻziga qarshi yoʻnaltirilgan 
harakat, balki boshqaga qarshi qaratilgan 
harakat ham taʼsir etadi.

Sud amaliyotiga tayanadigan boʻlsak, 
bunday taʼsir etishning turli shakllari mav-
jud. Ammo bunday holatda odam oʻldirishda 
oʻta muhim sababni hisobga olish kerak, aks 
holda, bu qasddan sodir etilgan boʻlishi ham 
mumkin. “Hamma soʻz va haqoratlashlar, 
faktlar ham insonni affekt holatiga olib kela-
vermaydi” [1], – deb toʻgʻri taʼkidlaydi huquq-
shunos M.H. Rustamboyev.

Affekt holati gʻayriqonuniy majburlash va 
boshqa gʻayriqonuniy harakatlar orqali sodir 
boʻladi. Koʻpincha bu holatda odam oʻldirish 
oilaviy sharoitlarda yuzaga keladi. V.I. Tka-
chenkoning �ikricha, affekt holatida yuzaga 
kelgan jinoyatlarni oʻta xav�li deb hisoblash 
notoʻgʻri, chunki bunda jabrlanuvchining 
nojoʻya harakati sabab boʻladi. 

Kuchli ruhiy hayajonlanish holatida sodir 
etiladigan qasddan odam oʻldirish jinoyati-
ning obyektiv tomonini tahlil qilishda quyi-
dagilarga eʼtibor qaratish lozim: a) qasddan 
odam oʻldirish jabrlanuvchining zoʻrlik 
ishlatishiga javoban kelib chiqqanligi; b) jabr-
lanuvchi tomonidan ogʻir haqoratlash (inson 
qadr-qimmatini toptash, uni jinoyat yoki ax-
loqqa qarshi harakat qilganlikda ayblash, dini 
va millatini haqoratlash); d) jabrlanuvchining 
qonunga xilof boshqa harakat-harakatsizligi 
(oʻz burchini bajarishdan boʻyin tovlash kabi-
lar) [9].

Darhaqiqat, affekt holatidagi kishi ha-
rakatlari, bir tomondan, ongli harakat deb 
hisoblansa, ikkinchi tomondan, bu impulsiv 
harakat boʻlgani tufayli oʻz harakatlarini 
boshqarish va oqibatini anglash qobiliyati-
ning pasaygani bilan bogʻliqdir. Impulsiv ha-
rakatlarni oʻylanmagan harakatlar hisoblab, 
ongli harakatlarga qarama-qarshi qoʻyadilar 
[14]. Ayniqsa, shaxsiy qadr-qimmatni kam-
sitishda qaygʻu, gʻam-alam kuchli boʻladi. 
Kuchli gʻam-alamli hissiyotning paydo 
boʻlishida jabrlanuvchining huquqqa xilof 
harakatlari alohida oʻrinda turadi. Bu koʻplab 
sotsiologik soʻrovlar va olimlarning tadqiqot-
lari natijasida isbotlangan. Masalan, A.B. Mel-
 nichenkoning �ikricha, “shaxsning qadr va 
shaʼnini oʻzi va boshqalar oldida haqoratlash 
tushuniladi” [15]. 

Toʻsatdan kuchli ruhiy hayajonlanish va 
shu munosabat bilan odam oʻldirishga qasd 
qilish nafaqat gʻayriqonuniy zoʻrlik yoki ogʻir 
haqorat qaratilgan shaxsda, balki shu hodi-
saning guvohi boʻlgan har qanday boshqa 
shaxslarda ham paydo boʻlishi mumkin. 

Shuningdek, jinoyat qonunchiligida jino-
yatni sodir etishdagi jabrlanuvchining salbiy 
harakatlari jinoyatni kvali�ikatsiya qilishda 
ayblanuvchining foydasiga yengilliklar be-
rishi ham mumkin. Jabrlanuvchining shaxsi, 
turmush sharoiti va jinoyat olamida tutgan 
oʻrnini aniqlash jinoyat obyektining mohiyati 
va aniqligini koʻrsatishda ham muhim omil-
lardan biri hisoblanadi.

Bundan tashqari, zaruriy mudofaa va 
uning chegarasidan chetga chiqish ham ye-
ngillashtiruvchi holatlarga kirib, bunda ham 
jabrlanuvchining xulq-atvori natijasida jino-
yat kelib chiqadi. Zaruriy mudofaa va uning 
chegarasidan chetga chiqib sodir etilgan ji-
noyatlar, qattiq ruhiy hayajonlanish holatida 
sodir etiladigan jinoyatlarga oʻxshab ketadi. 
Bu jinoyatlarning oʻxshash umumiy tomonla-
ri koʻp boʻlib, birinchidan, bu oʻxshashliklar, 
qonunga koʻra odatdagi qasddan qilinadigan 
tajovuzlarga nisbatan ularning har ikkalasiga 
yengilroq jazo berilganidadir. Ikkala holatda 

ham yetkaziladigan zarar jabrlanuvchining 
huquqqa zid harakati oqibatiga javobdir. 
Ikkinchidan, ikkala holatda ham jinoyat tajo-
vuz qaratilgan shaxs tomonidan emas, balki 
bunday tajovuz guvohlari tomonidan ham 
sodir etilishi mumkin. Uchinchidan, ikkala 
jinoyatda ham jabrlanuvchi harakati bilan 
unga yetkaziladigan zarar oʻrtasida farqlarga 
boʻlishning yoʻqligi va kutilmagan holatda 
vujudga kelishi xarakterlidir [16].

Xulosalar 
Xulosa qiladigan boʻlsak, sud amaliyoti 

tahlili shuni koʻrsatadiki, kuchli ruhiy 
hayajonlanish holatida qasddan odam 
oʻldirish (JKning 98-moddasi) ikki yoki 
undan ortiq shaxsga nisbatan sodir etilgan 
boʻlsa, sud jazo tayinlashda bir qancha mu-
ammolarga duch keladi. Bunday muammo-
larning oldini olish maqsadida ushbu mod-
daning ikkinchi qismini “Kuchli ruhiy ha-
yajonlanish holatida ikki yoki undan ortiq 
shaxsni qasddan oʻldirish”, deb toʻldirishni 
taklif etamiz. Bunday ogʻirlashtiruvchi ho-
latlar MDH davlatlarining koʻpgina jinoyat 
qonunchiligida mavjud. Jumladan, Ozar-
bayjon JKning 122-moddasi 122.2-qismida, 
Armaniston JKning 105-moddasi ikkinchi 
qismi, Gruziya Jinoyat kodeksi 111-mod-
dasi ikkinchi qismi, Qozogʻiston JKning 
98-moddasi ikkinchi qismi, Qirgʻiziston 
JKning 98-moddasi ikkinchi qismi, Rossiya 
JKning 107-moddasi ikkinchi qismi, Toji-
kiston JKning 106-moddasi ikkinchi qismi-
da nazarda tutilgan. 

Bundan tashqari, Oʻzbekiston Respubli-
kasi JKning 98-moddasi kuchli ruhiy haya-
jonlanish holatida qasddan odam oʻldirish 
deya nomlangan boʻlib, mazkur moddaning 
dispozitsiyasida “Jabrlanuvchi tomonidan 
qilingan gʻayriqonuniy zoʻrlik yoki ogʻir haqo-
rat, shuningdek, uning boshqa gʻayriqonuniy 
harakatlari tufayli toʻsatdan yuz bergan kuch-
li ruhiy hayajonlanish holatida qasddan odam 
oʻldirish”, – deb taʼrif berilgan.

Ammo amaldagi Jinoyat kodeksida “kuchli 
ruhiy hayajonlanish holati” toʻliq yoritilma-

gan boʻlib, kvali�ikatsiya jarayonida tahqir-
lash yoki uzoq davom etgan aqli rasolikni 
istisno etmaydigan ruhiy buzilish oqibatida 
mazkur holat vujudga kelganda, qilmishga 
baho berish yuzasidan muammolar vujudga 
kelmoqda.

Shulardan kelib chiqib, ushbu muammo-
larni bartaraf etish maqsadida modda dispo-
zitsiyasiga aniqlashtiruvchi oʻzgartish kiriti-
lib, Oʻzbekiston Respublikasi JKning 98-mod-
dasi dispozitsiyasini quyidagicha taʼri�lash 
maqsadga muvo�iq boʻlardi: “Jabrlanuvchi 
tomonidan qilingan qonunga xilof zoʻrlik, tah-
qirlash yoki ogʻir haqorat, shuningdek, uning 
boshqa qonunga xilof qilmish yoki axloqqa 
zid xulq-atvori tufayli, shuningdek, shunday 
harakatlar taʼsiri ostida vujudga kelgan, uzoq 
vaqt davom etgan ruhiy buzilish oqibatida 
toʻsatdan yuz bergan kuchli ruhiy hayajonla-
nish holatida qasddan odam oʻldirish”.

Bundan tashqari, ikki yoki undan ortiq 
shaxsning oʻlimi uchun umumiy jazo belgi-
lash mazkur qilmishning ijtimoiy xav�lilik 
darajasini inobatga olishga va adolatli jazo 
tayinlashga toʻsqinlik qilmoqda. Shu sababli 
JKning 98-moddasida “ikki yoki undan ortiq 

shaxsga nisbatan sodir etilgan” harakatlar 
jinoyatni ogʻirlashtiruvchi holat sifatida bel-
gilanishi lozim. Chunki amaldagi normalar 
Oʻzbekiston Respublikasi JKning 8-moddasi, 
yaʼni odillik prinsipiga zid boʻlib, unda aybdor 
shaxs tomonidan kuchli ruhiy hayajonlanish 
holatida bir shaxsni qasddan oʻldirganlik va 
ikki yoki undan ortiq shaxsni bir vaqtda (yoki 
turli vaqtlarda bir yil davomida) kuchli ruhiy 
hayajonlanish holatida oʻldirishi uchun ham 
javobgarlik doirasi bir xil oʻrnatilgan. 

 Mazkur sabablarni inobatga olib, JKning 
9-moddasi – ayb uchun javobgarlik prinsipiga 
asoslanib, kuchli ruhiy hayajonlanish holati-
da qasddan odam oʻldirish nazarda tutilgan 
moddasini ikkinchi qism bilan toʻldirish 
kerak, deb oʻylaymiz. Bu esa sud amaliyo-
tida shaxsning aybi isbotlangan jinoyatlari 
uchun javobgar boʻlishini taʼminlaydi. Xorijiy 
davlatlar tajribasi tahlil etilganda MDH dav-
latlaridan Rossiya, Qozogʻiston, Qirgʻiziston, 
Tojikiston, Turkmaniston, Belarus, Arma-
niston jinoyat kodekslarida “kuchli ruhiy 
hayajonlanish holatida ikki yoki undan ortiq 
shaxsni qasddan oʻldirganlik” uchun jinoiy 
javobgarlik belgilangan.

